
Z A P I S N I K  

24. SJEDNICE DOMA NARODA PARLAMENTA FEDERACIJE BOSNE I  

HERCEGOVINE, održane 19.5.2026. godine  

  

  

Sjednica je počela sa radom u 12 sati i 28 minuta. 
 
Sjednicom je predsjedavao Tomislav Martinović, predsjedavajući Doma naroda 
Parlamenta Federacije Bosne i Hercegovine. 
 
Predsjedavajući je pozdravio delegatkinje i delegate, predsjednicu Federacije Lidiju 
Bradaru, potpredsjednike Federacije Bosne i Hercegovine Refika Lendu i Igora 
Stojanovića, predstavnike Vlade i ministre, predstavnike medijskih kuća i goste. 

Potom je intonirana himna Bosne i Hercegovine. 

Izostanak sa sjednice najavili su:  Kristina Petrović i Azhar Sejarić. 

Prema evidenciji Stručne službe, sjednici prisustvuju 62 delegata, što čini većinu, pa 
Dom naroda može raditi i punovažno odlučivati. 
 
Predsjedavajući je upitao delegate da li imaju primjedbi na Zapisnik 9. vanredne 

sjednice Doma naroda Parlamenta Federacije Bosne i Hercegovine. Budući da nije 

bilo primjedbi na ovaj zapisnik, predsjedavajući je konstatovao da je Dom naroda 

Parlamenta Federacije Bosne i Hercegovine, sa 60 glasova za, usvojio Zapisnik 9. 

vanredne sjednice Doma naroda Parlamenta Federacije Bosne i Hercegovine, 

održane 15.4.2026. godine. 

Predsjedavajući je prije utvrđivanja dnevnog reda napomenuo delegate da na osnovu 

člana 104. Poslovnika o radu Doma naroda mogu postavljati delegatska pitanja i 

pokretati inicijative.  

Vedrana Vujović je postavila dva pitanja Federalnom ministarstvu zdravstva. 

Prvo pitanje se odnosi na broj zahtjeva za priznavanje specijalističkog i 

supspecijalističkog staža te priznavanja ispita obavljenih i položenih u inozemstvu i u 

Federalnom ministarstvu zdravstva od 1.1.2025. do dana odgovora na postavljeno 

pitanje.  

Drugo pitanje se odnosi na postupanje nadležnog ministarstva u zakonskom roku za 

razmatranje zahtjeva za priznavanje ispita položenih u inozemstvu, održavanje 

sjednica Komisije nadležne za davanje stručnog mišljenja, te višegodišnjeg kašnjenja 

u rješavanju ovih predmeta.  

Belma Kapo je postavila pitanje federalnom ministru unutrašnjih poslova koje se 

odnosi na Zakon o zaštiti od nasilja u porodici i nasilja prema ženama u Federaciji 

Bosne i Hercegovine (član 28. stav 4.), a vezano za primjenu pravilnika, usvojenog 

od strane Federalnog ministarstva pravde, kojim se propisuje vršenje elektronskog 

nadzora nad kretanjem nasilnika u odnosu na žrtvu, te šta je potrebno da bi se ovaj 

pravilnik počeo primjenjivati u praksi.  

Fatima Gavrankapetanović-Smailbegović pokrenula je inicijativu i postavila 

nekoliko pitanja.  

Inicijativu je pokrenula prema Federalnom ministarstvu zdravstva a odnosi se na 

iznenadno zatvaranje Northwestern Medical Centra, klinike za medicinski 

potpomognutu oplodnju, te traži hitno osiguranje i zaštitu biološkog materijala, te 

mogućnost njegovog skladištenja u drugim klinikama.  

Pitanja je postavila Federalnom ministarstvu zdravstva, te Federalnom zavodu 

zdravstvenog osiguranja i reosiguranja vezano uz proširenje liste terapija za 

pacijente oboljele od plućne hipertenzije, o broju registriranih pacijenata, razlozima 

zbog kojih pacijenti nemaju pristup terapijama koje su standardne u zemljama EU i 

regije, te da li su nadležne institucije održale sastanak sa Udruženjem pacijenata 

oboljelih od plućne hipertenzije.  

Vildana Bešlija pokrenula je inicijativu.   

Inicijativu je uputila Vladi Federacije Bosne i Hercegovine, te Federalnom 

ministarstvu unutrašnjih poslova za izmjene i dopune Zakona o agencijama i 

unutrašnjim službama za zaštitu ljudi i imovine Federacije Bosne i Hercegovine u 

vezi sa pooštravanjem mjera kontrole i uputrebe službenog oružja.  

Sandra Imširović postavila je pitanje Federalnom ministarstvu unutrašnjih poslova i 

Federalnoj upravi policije.  

Pitanje se odnosi na broj evidentiranih slučajeva online seksualnog iskorištavanja 

djece, broj procesuiranih i pravomoćno osuđenih lica za ova krivična djela, te postoje 

li posebne mjere praćenja online ovog oblika seksualnog nasilja.  

Vesna Saradžić pokrenula je inicijativu prema Federalnom ministarstvu okoliša i 

turizma, a ona se odnosi na usvajanje integralnog pristupa u procesu zaštite 

cjelokupnog masiva planine Prenj.  

Jelena Pekić pokrenula je inicijativu prema Federalnom ministarstvu zdravstva, 

vezanu uz iznenadno zatvaranje Northwestern Medical Centra, klinike za medicinski 

potpomognutu oplodnju. Traži hitno osiguranje i zaštitu biološkog materijala te 

mogućnost njegovog skladištenja u drugim klinikama, a zahtijeva od Posebnog odjela 

za suzbijanje korupcije, organiziranog i međukantonalnog kriminala pri Federalnom 

tužilaštvu Federacije Bosne i Hercegovine da djeluje po podnesenim prijavama.  

Emir Dautović postavio je pitanje i uputio inicijativu. 

Inicijativu je uputio  Federalnom ministarstvu za pitanja boraca i invalida 

odbrambeno-oslobodilačkog rata Federacije Bosne i Hercegovine, a odnosi se na 

jasno preciziranje statusa djece šehida i poginulih boraca.  

Pitanje je postavio predsjedavajućem Doma naroda Parlamenta Federacije Bosne i 

Hercegovine Tomislavu Martinoviću, a odnosi se na legitimitet zastave sa ljiljanima.  

Ivo Tadić postavio je pitanje Federalnom ministarstvu za pitanja boraca i invalida 

odbrambeno-oslobodilačkog rata Federacije Bosne i Hercegovine i Federalnom 

zavodu PIO, a ono se odnosi na diskriminaciju branitelja pripadnika HVO-a u odnosu 

na pripadnike Armije Bosne i Hercegovine u ostvarivanju prava na penziju.  

Fahrudin Čolaković postavio je pitanje Vladi Federacije Bosne i Hercegovine o tome 

kada će uputiti u parlamentarnu proceduru izmjene i dopune Zakona o pravima 

demobiliziranih boraca i članova njihovih porodica u smislu uvođenja boračkog 

dodatka, jer na ovo pitanje, postavljeno na prošloj sjednici, nije dobio odgovor.  

Goran Bulajić postavio je pitanje Stručnoj službi Doma naroda koje se odnosi na 

informacije o primanjima delegata koja duži vremenski period nisu dostupna na 

zvaničnoj stranici Doma naroda Parlamenta Federacije Bosne i Hercegovine, o 

duplim paušalima delegata iz Zeničko-dobojskog kantona te o kontroli korištenja 

smještaja delegata koji koriste opciju „odvojeni život“.  

Marijela Hašimbegović pokrenula je inicijativu.  

Inicijativa je podnesena Vladi Federacije Bosne i Hercegovine, odnosno nadležnim 

ministarstvima, a pdnosi se na osnivanje specijalizirane javne ustanove za liječenje i 

rehabilitaciju dječijeg i adolescentnog mentalnog zdravlja u Federaciji Bosne i 

Hercegovine.   

Muamer Zukić postavio je pitanje Vladi Federacije Bosne i Hercegovine koje se 

odnosi na broj održanih hitnih i hitnih telefonskih sjednica, te na kriterije pod kojima 

su one održane.  

Ivana Šaravanja-Zrimšek postavila je pitanje Federalnom ministarstvu unutrašnjih 

poslova i Federalnom ministarstvu pravde o broju osoba osuđenih za krivično djelo 

ubistva koje su trenutno na slobodi, uvjetnoj slobodi ili nakon odsluženja kazne na 

području Federacije Bosne i Hercegovine te o mjerama nadzora tokom njihove 

reintegracije u društvo.  

Haris Zahiragić postavio je dva pitanja i pokrenuo inicijativu.  

Prvo pitanje postavio je Vladi Federacije Bosne i Hercegovine, a odnosi se na 

prodaju Željezare Zenica i na to da li je Vlada Federacije Bosne i Hercegovine imala 

pravo preče kupnje. 

Drugo pitanje postavio je Federalnom ministarstvu rada i socijalne politike i 

Federalnom zavodu PIO, a vezano je za ostvarivanje naknde troškova sahrane 

poslije smrti korisnika penzije kojem se penzija nije isplaćivala na teritoriji Federacije 

Bosne i Hercegovine. 

Inicijativu je uputio Vladi Federacije Bosne i Hercegovine, Federalnom ministarstvu 

prometa i komunikacija i Javnom preduzeću Autoceste FBiH, a odnosi se na hitno 

osiguranje finansijskog okvira za potrebnu projektnu dokumentaciju i dozvole za 

početak izgradnje dionice koridora Žepče-Tuzla.  

Mehmed Memišević postavio je pitanje Federalnom ministarstvu poljoprivrede, 

vodoprivrede i šumarstva i pita u kojoj je fazi podjela dizela poljoprivrednim 

proizvođačima.  

Ilija Nakić postavio je pitanje federalnom ministru unutrašnjih poslova koje se odnosi 

na to da li polaznici Policijske akademije imaju pristup dušebrižničkoj skrbi i 

molitvenom prostoru. 

Nakon postavljenih delegatskih pitanja i pokrenutih inicijativa prešlo se na utvrđivanje 

dnevnog reda. 

Predsjedavajući je podsjetio delegate da se na predloženom dnevnom redu današnje 

sjednice nalaze sljedeći zakoni: 

1. Prijedlog Zakona o izmjenama Zakona o obaveznim osiguranjima u saobraćaju – 

skraćeni postupak, 

2. Prijedlog Zakona o izmjenama i dopunama Zakona o jedinstvenim principima i u 

okviru materijalne podrške osobama sa invaliditetom u Federaciji Bosne i 

Hercegovine – skraćeni postupak, 

3. Prijedlog Zakona o izmjenama i dopunama Zakona o deviznom poslovanju, 

4. Prijedlog Zakona o izmjenama i dopunama Zakona o lizingu. 

Konstatovao je da su ovi prijedlozi zakona usvojeni na 25. sjednici Doma naroda te 

se skidaju sa predloženog Dnevnog reda današnje sjednice. 

Predsjedavajući Doma naroda obavijestio je delegate da je Kolegij Doma naroda 

predložio da se sa dnevnog reda skine tačka - Prijedlog Zakona o posredovanju u 

zapošljavanju i socijalnoj sigurnosti nezaposlenih osoba jer Predstavnički dom nije 

usvojio ovaj prijedlog zakona zato što su potrebna dodatna usaglašavanja u vezi sa 

ovim prijedlogom zakona. 

Sa 57 glasova za, uz dva uzdržana glasa i uz dva glasa protiv, delegati su prihvatili 

ovaj prijedlog. 

Predsjedavajući je obavijestio delegate da je delegat Muamer Zukić dostavio 

prijedlog za dopunu dnevnog reda današnje sjednice sa tačkom – Informacija o 

Odluci o odobravanju akvizicije udjela u društvima „Telemach BiH“ d.o.o. Sarajevo i 

„Telamach Crna Gora“ d.o.o. Podgorica od „BH Telecom“ d.d. Sarajevo sa 

informacijom o Odluci o zaduženju BH Telecom“ d.d. Sarajevo kod grupe banaka 

radi realizacije predmetne akvizicije. Predloženo je da se ova tačka razmatra kao 1. 

tačka dnevnog reda. U vezi s ovim prijedlogom, predsjedavajući je obavijestio 

delegate da je zatražio od Vlade Federacije dostavu ove informacije, pa predložio da 

se ona razmatra nakon što je dostavi Vlada Federacije. 

Podsjetio je da je na 25. redovnoj sjednici delegatkinja Miomirka Melank povukla iz 

parlamentarne procedure Nacrt Zakona o dopunama Zakona o pravima i obavezama 

i odgovornostima pacijenata u Federaciji Bosne i Hercegovine te se on skinuo s 

dnevnog reda. Međutim, delegatkinja Miomirka Melank je izjavila da ga nije povukla 

iz parlamentarne procedure nego samo sa dnevnog reda 25. sjednice te je predložila 

da se o njemu obavi rasprava na današnjoj sjednici. Zatražila je da se Dom naroda 

izjasni o uvrštavanju ovog Nacrta zakona u dnevni red sjednice.  

Na osnovu rezultata glasanja, predsjedavajući je konstatovao da Dom naroda 

Parlamenta Federacije Bosne i Hercegovine, sa sedam glasova za, uz 40 uzdržanih i 

uz 12 glasova protiv, nije prihvatio prijedlog da se u dnevni red 24. sjednice uvrsti 

Nacrt Zakona o dopunama Zakona o pravima, obavezama i odgovornostima 

pacijenata u Federaciji Bosne i Hercegovine. 

Na osnovu rezultata glasnja, predsjedavajući je konstatovao da je Dom naroda 

Parlamenta Federacije Bosne i Hercegovine, sa 48 glasova za, uz devet uzdržanih 

glasova i uz tri glasa protiv, prihvatio prijedlog da se Prijedlog Zakona o dopuni 

Zakona o bankama razmatra po hitnom postupku. 

Na osnovu rezultata glasanja, predsjedavajući je konstatovao da je Dom naroda 

Parlamenta Federacije Bosne i Hercegovine, sa 53 glasova za, uz devet uzdržanih 

glasova i uz dva glasa protiv, prihvatio prijedlog da se Prijedlog Zakona o 

elektronskom novcu razmatra po hitnom postupku 

Potom se prešlo na glasanje o predloženom dnevnom redu. 

Na osnovu rezultata glasanja, predsjedavajući je konstatovao da je Dom naroda, sa 

55 glasova za, uz šest uzdržanih glasova i uz dva glasa protiv, usvojio sljedeći: 

D N E V N I   R E D 

1. Prijedlog Zakona o dopuni Zakona o bankama - hitni postupak, 

2. Prijedlog Zakona o elektronskom novcu - hitni postupak, 

3. Prijedlog Zakona o doživotnoj naknadi zaslužnim sportistima u Federaciji 

Bosne i Hercegovine (predlagačica: Silva Banović, delegatkinja u Domu 

naroda), 

4. Izvještaj o radu Vlade Federacije Bosne i Hercegovine za 2023. godinu, 

5. Izvještaj o radu Vlade Federacije Bosne i Hercegovine za 2024. godinu. 

 

1. Prijedlog Zakona o dopuni Zakona o bankama - hitni postupak 

Prijedlog Zakona utvrdila je Vlada Federacije Bosne i Hercegovine.  

Predstavnički dom obavijestio je Dom naroda da je na 29. sjednici, održanoj 11. i 

12.3.2026. godine, usvojio Prijedlog Zakona o dopuni Zakona o bankama po hitnom 

postupku u tekstu kako ga je predložila Vlada Federacije Bosne i Hercegovine.  

Prijedlog Zakona razmatrala su nadležna radna tijela.  

Prijedlog Zakona obrazložila je Mirjana Vučić, predstavnica Vlade Federacije Bosne i 

Hercegovine. 

U raspravi niko nije učestvovao. 

Na osnovu rezultata glasanja, predsjedavajući je konstatovao da je, sa 48 glasova 

za, uz pet uzdržanih glasova i uz jedan glas protiv, usvojio Prijedlog Zakona o dopuni 

Zakona o bankama po hitnom postupku. 

2. Prijedlog Zakona o elektronskom novcu - hitni postupak 

Prijedlog Zakona utvrdila je Vlada Federacije Bosne i Hercegovine.  

Predstavnički dom obavijestio je Dom naroda da je na 29. sjednici, održanoj 11. i 

12.3.2026. godine, usvojio Prijedlog Zakona o dopuni Zakona o bankama po hitnom 

postupku u tekstu kako ga je predložila Vlada Federacije Bosne i Hercegovine.  

Na prijedlog Zakona pet amandmana podnio je delegat Damir Džeba. Vlada 

Federacije Bosne i Hercegovine dostavila je izjašnjenje kojim je prihvatila 

amandmane pa su oni postali sastavni dio Prijedloga Zakona. 

Amandmani glase: 

AMANDMAN I. 

U članu 1. iza riječi: „poslovanje i prestanak rada društva za izdavanje elektronskog 

novca,“ dodaje se novi pojam koji glasi: „posebna kategorija izdavača poštanskog 

elektronskog novca“, tako da nakon dopune člana 1. glasi: 

“Ovim zakonom se uređuju: pojam elektronskog novca, poslovi izdavanja i otkupa 

elektronskog novca, izdavači elektronskog novca, uvjeti za osnivanje, poslovanje i 

prestanak rada društva za izdavanje elektronskog novca, posebna kategorija 

izdavača poštanskog elektronskog novca, nadzor nad obavljanjem poslova izdavača 

elektronskog novca, te zaštita prava i interesa imaoca elektronskog novca u 

Federaciji Bosne i Hercegovine (u daljnjem tekstu: Federacija).“. 

AMANDMAN II. 

U članu 3. u stavu (1) iza tačke k) dodaje se nova tačka l) koja glasi:  

„l)  poštanski elektronski novac je elektronski novac koji izdaje javni poštanski 

operater isključivo u svrhu izvršavanja platnih transakcija u skladu s ovim zakonom i 

posebnim propisima Agencije.“. 

AMANDMAN III. 

Iza člana 5. dodaje se član 5a. koji glasi: 

„Član 5a. 

(Izdavanje poštanskog elektronskog novca) 

(1) Izuzetno od odredbi ovog zakona, javni poštanski operater može izdavati 

poštanski elektronski novac bez osnivanja posebnog društva za izdavanje 

elektronskog novca. 

(2)  Poštanski elektronski novac može se koristiti isključivo:  

a) za plaćanje poštanskih usluga,  

b) za plaćanje javnih davanja i usluga od općeg interesa,  

c) za uplate režijskih naknada,  

d) za isplate i uplate socijalnih i drugih naknada. 

(3)  Poštanski elektronski novac:  

a) ne predstavlja depozit,  

b) ne nosi kamatu niti drugi prinos,  

c) ne može se koristiti za kreditiranje.“. 

AMANDMAN IV. 

U članu 16. Prijedloga Zakona o elektronskom novcu iza stava (5) dodaju se st. (6), 

(7), (8) i (9) koji glase: 

„(6) Agencija za bankarstvo Federacije Bosne i Hercegovine propisuje maksimalni 

iznos poštanskog elektronskog novca koji jedan korisnik može imati u svakom 

trenutku. 

(7) Prilikom utvrđivanja maksimalnog iznosa iz stava (6) ovog člana Agencija je 

dužna voditi računa o svrsi poštanskog elektronskog novca, prosječnoj mjesečnoj 

plaći u Federaciji Bosne i Hercegovine, te ostvarenju ciljeva finansijske inkluzije. 

(8) Maksimalni iznos poštanskog elektronskog novca mora biti srazmjeran 

navedenim ciljevima, uz istovremeno osiguranje odgovarajućeg nivoa zaštite 

korisnika te primjenu mjera sprečavanja pranja novca i finansiranja terorističkih 

aktivnosti. 

(9) Javni poštanski operater dužan je osigurati u svakom trenutku 100% pokriće 

izdanog poštanskog elektronskog novca novčanim sredstvima koja moraju biti 

odvojena od ostale imovine poštanskog operatera i ne ulaze u stečajnu masu.“. 

AMANDMAN V. 

U članu 49. iza stava (3) dodaje se stav (4) koji glasi: 

„(4) Nadzor nad izdavanjem poštanskog elektronskog novca provodi Agencija za 

bankarstvo Federacije Bosne i Hercegovine. Agencija donosi podzakonski akt kojim 

se uređuju tehnički, organizacijski i sigurnosni uvjeti za njegovo izdavanje.“. 

Prijedlog Zakona razmatrala su nadležna radna tijela koja su dostavila svoje 

izvještaje. 

Prijedlog Zakona obrazložila je Mirjana Vučić, predstavnica Vlade Federacije Bosne i 

Hercegovine. 

U raspravi niko nije učestvovao. 

Na osnovu rezultata glasanja, predsjedavajući je konstatovao da je Dom naroda 

Parlamenta Federacije Bosne i Hercegovine, sa 54 glasa za i uz dva uzdržana glasa, 

usvojio Prijedlog Zakona o elektronskom novcu. 

Budući da je Vlada Federacije Bosne i Hercegovine prihvatila amandmane Damira 

Džebe potrebno je da se o njima izjasni i Predstavnički dom. 

3. Prijedlog Zakona o doživotnoj naknadi zaslužnim sportistima u 

Federaciji Bosne i Hercegovine  

Prijedlog Zakona podnijela je Silva Banović, delegatkinja u Domu naroda. 

Predstavnički dom Parlamenta Federacije Bosne i Hercegovine obavijestio je Dom 

naroda Parlamenta Federacije da je na 28. sjednici, održanoj 19. i 20.1.2026. godine, 

usvojio Prijedlog Zakona o doživotnoj naknadi zaslužnim sportistima u Federaciji 

Bosne i Hercegovine u tekstu predlagača Adise Kokić-Hinović i Mirsada Zaimovića, 

zastupnika u Predstavničkom domu. 

Tekst Zakona istovjetan je Prijedlogu Zakona koji je predložila delegatkinja Silva 

Banović.  

Prijedlog Zakona dostavljen je Vladi Federacije radi davanja mišljenja. 

Na Prijedlog Zakona amandmane su podnijele delegatkinje Marijela Hašimbegović 

jedan amandman, Belma Kapo jedan amandman i Silva Banović pet amandmana.  

Amandmani glase: 

AMANDMAN I. 

U članu 2. pod tačkom b) iza riječi: „Paraolimpijske igre“ briše se tačka dodaje zarez i 

riječi: „I-III mjesto na svjetskom paraolimpijskom prvenstvu i I-III mjesto na 

evropskom paraolimpijskom prvenstvu“. 

AMANDMAN II. 

U članu 6. u tački b) iza riječi: „sportovima“ zarez se briše i dodaju riječi: „pod 

zastavom Bosne i Hercegovine ili“. 

AMANDMAN III. 

U članu 6. pod tačkom d) predložena rečenica se briše i dodaju riječi: „da je u vrijeme 

osvajanja medalje imao/imala prebivalište u Federaciji Bosne i Hercegovine i Bosne i 

Hercegovine“. 

AMANDMAN IV. 

U članu 6. u tački e) iza riječi: „medalje“ briše se zarez i riječi: „do stupanja zakona na 

snagu“, a iza riječi: „državljanstvo“ dodaje se riječ: „Bosne i Hercegovine“, te se iza 

riječi: „druge države“ dodaje tačka i brišu riječi: „ili igrao u klubovima druge države“. 

AMANDMAN V. 

U članu 7. u stavu (1) iza riječi: „koje“ briše se riječ: „Ministrastvo“ i dodaje se riječ: 

„Ministarstvo“.  

Amandmani Marijele Hašimbegović i Belme Kapo dostavljeni su Silvi Banović i Vladi 

Federacije radi izjašnjenja. 

Prijedlog Zakona razmatralo je nadležno radno tijelo. 

Prijedlog Zakona obrazložila je Silva Banović, predlagačica Prijedloga Zakona, koja 

je izjavila da ne prihvata amandmane delegatkinja Belme Kapo i Marijele 

Hašimbegović. 

Prijedlog Zakona razmatrala su nadležna radna tijela.  

U raspravi su učestvovali: Silva Banović, Enes Peštek, Emir Dautović, Marijela 

Hašimbegović, Mehmed Memišević i Amir Orlović. 

Nakon rasprave, Belma Kapo je izjavila da odustaje od amandmana dok je Marijela 

Hašimbegović tražila glasanje o svom amandmanu. 

Na osnovu rezultata glasanja, predsjedavajući je konstatovao da, sa 11 glasova za, 

uz 25 uzdržanih i uz 18 glasova protiv, amandman Marijele Hašimbegović nije dobio 

potrebnu većinu delegata. 

Potom se prešlo na glasanje o Prijedlogu Zakona. 

Na osnovu rezultata glasanja, predsjedavajući je konstatovao da, sa 38 glasova za, 

uz 11 uzdržanih glasova i uz šest glasova protiv, Prijedlog Zakona o doživotnoj 

naknadi zaslužnim sportistima u Federaciji Bosne i Hercegovine nije dobio potrebnu 

većinu glasova delegata. 

Budući da je delegat Emir Dautović, kojeg su podržala dva delegata, izrazio sumnju u 

rezultate glasanja, pristupilo se poimeničnom glasanju kojeg je obavila sekretarka 

Doma naroda Aida Hadžić-Salkić. 

Na osnovu rezultata poimeničnog glasanja, predsjedavajući je konstatovao da je 

Dom naroda Parlamenta Federacije Bosne i Hercegovine, sa 47 glasova za, uz 11 

uzdržanih glasova i uz pet glasova protiv, usvojio Prijedlog Zakona o doživotnoj 

naknadi zaslužnim sportistima u Federaciji Bosne i Hercegovine. 

Budući da je Prijedlog Zakona usvojen sa amandmanima predlagačice, potrebno je 

da se Predstavnički dom izjasni o ovim amandmanima. 

Predsjedavajući Doma naroda predložio je da se o 4. i 5. tački rasprava obavi 

zajednički a glasanje pojedinačno, što su delegati prihvatili. 

4. Izvještaj o radu Vlade Federacije Bosne i Hercegovine za 2023. godinu 

5. Izvještaj o radu Vlade Federacije Bosne i Hercegovine za 2024. godinu 

Izvještaje o radu je dostavila Vlada Federacije Bosne i Hercegovine.  

Predstavnički dom obavijestio je Dom naroda da je na 29. sjednici, održanoj 11. i 

12.3.2026. godine, usvojio izvještaje o radu Vlade Federacije Bosne i Hercegovine 

za 2023. i 2024. godinu.  

Izvještaje o radu razmatrala su nadležna radna tijela koja su dostavila svoje 

izvještaje. 

Izvještaje o radu obrazložio je Rijad Kovač, predstavnik Vlade Federacije Bosne i 

Hercegovine. 

U raspravi su učestvovali: Aida Obuća, Senad Alić, Belma Kapo, Dževad Hadžić, 

Fahrudin Čolaković, Almir Babajić, Jelena Pekić, Mladen Simić i Arman Zalihić. 

Na osnovu rezultata glasanja, predsjedavajući je konstatovao da je Dom naroda 

Parlamenta Federacije Bosne i Hercegovine, sa 43 glasa za i uz 14 glasova protiv, 

usvojio Izvještaj o radu Vlade Federacije Bosne i Hercegovine za 2023. godinu. 

Na osnovu rezultata glasanja, predsjedavajući je konstatovao da je Dom naroda 

Parlamenta Federacije Bosne i Hercegovine, sa 45 glasova za i uz 14 glasova protiv, 

usvojio Izvještaj o radu Vlade Federacije Bosne i Hercegovine za 2024. godinu. 

 

Sjednica je završila rad u 15 sati i 28 minuta.  

                 ***  

 

         Transkript sjednice čini sastavni dio Zapisnika.  

                                      

                                       

  

 

          SEKRETARKA                                                                  PREDSJEDAVAJUĆI 

        DOMA NARODA                                                                     DOMA NARODA      

                                                             

       Aida Hadžić-Salkić                                                                   Tomislav Martinović                                                 


